
        
            
                
            
        

    
	ПРЭЭМ ЧАНД

	СОГТУУРАЛ
 

	“УЛСЫН ХЭВЛЭЛИЙН ХЭРЭГ ЭРХЛЭХ ХОРОО” Улаанбаатар хотноо 1968 онд эрхлэн хэвлүүлсэн “НҮДЭН ЗОЛИО (Энэтхэг өгүүллэгийн түүвэр)” номоос 

	Цогт охин тэнгэр сангийн захиалгаар Цагаан бамбарууш хэвлэлийн газарт 2023 онд цахим хэлбэрт хөрвүүлэв.

⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	СОГТУУРАЛ

	НЭГ

	Ийшвар бол том газрын баян эзний танхил хүү. Би бол хөлсөө цувуулж хүчээ шавхан олсон хэдхэн зоосоороо бор хоногоо өнгөрөөхөөс өөр самбай ч байхгүй хөөрхий бичээчийн хүү. Бид хоёр үргэлж марган цэцэрхэж, би газрын эздийг араатан махчин, цус сорогч бясаа гэхчлэн хэлэхгүй муухайгаар хэлнэ. Ийшвар өнгөн дээрээ эцгийнхээ талыг барин өмгөөлөн тулдаг байсан боловч үнэн чанартаа газрын эздийг хаацайлж нэг их хүч тавьдаггүй байлаа. «Хүн болгон яаж адилхан байх вэ дээ. Дээр доор, их бага гэж л байсан юм, байх ч болно. Ямар нэгэн хууль дүрэм, хавчил шахалтаар тэгшлэн засчихна гэдэг ч хэцүү юм байгаа биз дээ» гэдэг л байж билээ.

	Маргаан хурцдаад хор хөдлөөд ирэх үед ч би бүр түүнийгээ хамаагүй үгсээр лантуудна. Ийшвар маань ялагдсан үедээ ч гэсэн инээмсэглэдэг байлаа. Энэ тухайд гэвэл би түүний уурлаж байхыг огт үзээгүй. Учир нь, тэр өөрийнхөө талыг буруутай нь лавтай гэж ойлгодог байсан биз.

	Харин боол зарц нартайгаа нэг зөв харилцаж байсныг би хэзээ ч үзээгүй. Баян тарганчуудын хэвшил болсон энэрэнгүй дээрэнгүй бүхий л авир занг бид түүнээс бүрэн харж болно. Ор дэрийг нь удаасхийгээд засах, уудаг сүүг нь тааллаас нь жаахан илүү дутуухан халаах юм уу,  дугуй, тэргийг нь байнга л гялалзуулж байхгүй бол загнаж аашлахаас биш нэг удаа ч гэсэн тэднийгээ хоол ундгүй ядарч зүдэрч байхыг нь ердөө хардаггүй байлаа.

	Хэрэв би түүний оронд байх юм бол түүнд байдаг тэр ёозгүй дээрэнгүй зан надад бас төрөх юм бол уу? Үгүй байлгүй! Хүнийг үзэх үзэл маань ямар нэг албадлагын журмаар бий болдоггүй юм сан. Төрөл гарал минь ядуу амьдрал, зүдүү хүмүүсийн дундаас юм. Харин түүнийг миний орон дээр тавих юм бол түүний дээрэнгүйлэл нь хэвээрээ л байх бол уу даа. Яагаад гэвэл түүний тэр цэнгэл жаргал эд, хөрөнгөндөө ташуурсан дээрэнгүйлэл нь төрөлхийн чанар юм шүү дээ.

	Би цагаан сарын амралтаар гэртээ харихгүй гэж шийдлээ. Зардал мөнгөнөөс өгсүүлээд бас гэр орныхныгоо л холгох байлаа. Тэд, намайг гэхлээр юугаа хайрладаггүй боловч хэр чадал нь даанч нимгэн. Бас тэгээд шалгалт ч дөхөж байсан учир жаал зугаа унших ч юм байлаа. Гэртээ хариад хэзээ ганцаараа буг болон гозойгоод хоцрохыг бодохгүй байлаа. Тэгж байтал Ийшвар маань ашгүй намайг, гэртээ очихгүй юу гэлээ. Би ч за гэж дуртай зөвшөөрлөө. Ийшварын хамт шалгалтдаа баахан бэлтгэчихнэ байх гэж бодлоо. Ийшвар баян айлын эрх хүүхэд байсан гэсэн ч ухаан хичээлтэй залуу байжээ. Ийшвар, надад дахин дахин аминчлан захисан нь: «За найз минь, нэг л юм сайн санах хэрэгтэй. Манайд очоод газрын эзэд, баячуудыг эндэх шигээ л дайран доромжилбол хэрэг биш болж манайханд таалагдахгүй болно шүү. Тэд нар бол «Бурхан тэнгэр та нарыг бидэнд үйлчилж, бидний доор амьдарч байхаар явуулсан юм» гэдэг хуурамч үгээрээ ядуу доодчуулаа гартаа барьж байдаг юм. Ядуу доодчуул ч гэсэн «Тийм л байлгүй яах вэ» гэж итгэж суудаг юм. Хэрэв тэд энэ нууцаа нэг л мэдсэн байсан бол өнөөдөр энэ ертөнц дээр нэг хэсэг нь эзэн гэж додийгоод нөгөө ихэнх нь боол гэж бөнжгөнөөд байх нь аль хэдийн үгүй болсон байх ёстой билээ. Тэгэхээр нь би,

	— Чи намайг тэнд очоод өөр болчихно гэж бодож байна уу?

	— Тийм ээ, би тэгж итгэж байна.

	— Тэгвэл чи ч их буруу бодож байгаа юм байна даа гэхэд Ийшвар надад ямар ч хариу дуугараагүй, энэ асуудлаа лав надад найдаад орхисных биз. 

	Тэр нь ч болсон юм. Хэрэв тэр өөрийнхөө үгээр зүтгэсэн бол би ч бас гацах л байсан.

	 

	ХОЁР

	Би галт тэрэгний хоёрдугаар битгий хэл гуравдугаар суудалд түр боловч сууж үзээгүй хүн билээ. Харин тэгвэл одоо хоёрдугаарт нь сууж аялах завшаан надад олдлоо. Галт тэрэг хэдийгээр шөнийн арван цагт хөдлөх байсан авч бид наран жаргахын үеэр буудал дээр хүрсэн билээ. Үүгээр түүгээр баахан дэмий алхацгаалаа. Эцэст нэг гуанзанд орж хоол идэх боллоо. Хувцас хунар, хөдөлж, суухыг нь харангуутаа л тэндхийн үйлчлэгч болон эрхлэгч нар бидний хэн нь эзэн, хэн нь дагуул болохыг даанч ядсангүй мэргэжсэн дадлаараа танив бололтой.

	Яагаад ч юм, тэдний тэр байдлыг хараад миний зэвүү маш их хүрч билээ. Мөнгө ч яах вэ, Ийшварын карманаас гарлаа. Эцгийн минь өдөржингөө хөлсөө гоожуулан зүтгэж байж олдгоос ч илүү их мөнгийг тэд нэг хүнд нэг удаа сайн бялдуучлан долигоносноороо л хоромхон зуур олж байна. Гарах үедээ Ийшвар тэдний гар дээр тавьтын мөнгө тавилаа. Ийшварын төлөө тавьсан тэр их сайхан хөнгөн шалмаг, эелдэг аядуухан үйлчилгээг би бас хүний хувьд горьдож л суулаа. Ийшварын харцны аясаар л тэд ухас ухасхийн дэвдгэнэн гүйлдэцгээнэ. Харин намайг хааяа нэг юм нэхэхэд ер дуулаагүй юм шиг хэнэг ч үгүй байцгаана. Тийнхүү муухай ялгаварлалыг харахаас л дургүй хүрч идэх гэсэн хоол ч хор мэт амтагдаж билээ.

	Галт тэрэг ирлээ. Бид орж суудлаа эзэллээ. Гуанзны эрхлэгч маань галт тэрэгний цонхоор Ийшварын зүг байн байн ёслон бөхөгнөнө. Миний зүг харсан ч үгүй.

	— Эд нар мөн аятайхан улс аа. Манай муусайн зарц нар ч мөн урагшгүй амьтад юм даа гэж Ийшварын хэлэхэд би гашуухнаар:

	— Үүн шигээ л чи тэднийгээ өдөр бүр тавьтын зоосоор гялайлгадаг бол тэд чинь ч бас л иймэрхүү болох байлгүй гэж хариулав.

	— Тэгвэл эд нар зөвхөн хишиг шанд л горьдож ингэж байгаа юм гэж үү?

	— Лав үгүй юм байлгүй. Эдний үйлчлэх хүндлэх сайхан чанар нь мах цуснаасаа байгаа юм байлгүй гэж би ёжлов.

	Галт тэрэг хөдөллөө. Буухиа тэрэг байж. Браяагаар явсан учир Брадабагаарт түр зогсов. Нэг хүн бидний өрөөнд орж ирээд:

	— Би энэ хоёрдугаар гэж хэлээд бас англиар давтлаа. Тэр хүн намайг хачин үл тоомсорлох харцаар ширвээд, — Тийм ээ, би дагуул боловч нэг муу гадарлаж байна гэж хэлээд дундах суудал дээр гараад суулаа. Миний ичсэн зовсон гэдэг ч ярихын аргагүй.

	Үүр цайхын хэрд бид Мурдааваадад хүрлээ. Буудал дээр биднийг хоёр эрхэм, дайчилгааны тавын хамт хүлээж байлаа. Дайчилгааны тав бидний юм хүм, хайрцаг савыг өргөөд гарлаа. Эрхэм хоёр бидний хойноос дагалдав. Нэг мусульман хүн нэр нь Рияасад Аалий, нөгөө нь брахман Рамхарак. Тэр хоёр намайг үл тоох харцаар ширвэж байгааг нь үзвэл «Тогосын хойноос энэ хар хэрээ юу ч билээ дээ» гэж байгаа нь илхэн байлаа.

	Рияасад Аалий, Ийшвараас

	— Энэ хүн таны хамт байдаг юм уу? гэж асуухад тэр

	— Тийм ээ. Хамт байдаг юм. Сурдаг ч юм. Энэ хүний ачаар би Мурдааваадын барааг харлаа шүү. Энэ үгүй бол ч хэзээний Локно руу талийгаад өгсөөн. Би энэ хүнийг залж авчирсан юм. Гэрээс нь ир гээд хэчнээн олон цахилгаан утас ирсэн гээч. Гэвч би гуйсаар байж нааш нь авчирлаа. Тэр цахилгаан явуулах ч тийм хямд юм биш ээ. Үг нэг бүр нь 25 мөнгө гээд л явчихна тэр. Тэгсэн ч энэ хүн гуай гэртээ харьж чадахгүй гэж цахилгаан явуулаад наашаа гарсан юм.

	Хоёр эрхэм миний өөдөөс гайхсан байдлаар ширтэж «Баахан тусгүй юм болчхов уу даа» гэж гэмшиж байгаа нь илт байлаа.

	Рияасад Аалий түгдэрсэн дуугаар

	— Гэвч та ер бишийн их энгийн байдалтай хүн юм аа даа гэхэд Ийшвар тэдний эргэлзлийг бүрэн хусаж,

	— Энэ бол их хүмүүсийн сургаалтай хүн. Бүс даавуунаас хэтрүүлж юм эдэлдэггүй. Байсан бүхий л гоёл чимэг, тансаг хувцас хунараа үрэн таран хийчихсэн юм. Энэ хүнийг гаднаас нь харвал ч ёстой сая л өнчний газраас гаргаад авч байгаа юм шиг харагдаж байгаа байх аа. Гэвч үүний ураг удам, садан төрөл нь дээгүүр. Ёстой түм буман албаттай, газар тэнгэрт багтахгүй гүрний хаад шиг улс байхгүй юу.

	Рамхарак тэрхэн дороо хувиран

	— Буянтай хүмүүсийн дундаас ийм сайхан даруу дөлгөөн зантай, түмэн олноосоо онцгойрохгүй явдаг ийм зан чанартай хүн ч ёстой өдрийн од шиг л үзэгддэг юм шив дээ гэхэд Рияасад Аалий дэмжин авч,

	— Хн хэрэв та эзэн хаан Жангалыг үзсэн бол яана. Тааран цамц өмсөж элгэн гутал углачхаад л энгийн олны дунд амьдарч явдаг байсан юм билээ. Заримдаа дайчилгаанд ч баригдчихдаг байсныг нь яана гээч. Өөрт оногдсон хөрөнгө хогшлоороо өнчин ядуучуудад өглөг өгч тус хүргэхээс өөр юм мэддэггүй хүн байсан гэдэг, гэж ярив.

	Миний дотор ёстой л хороор буцлав. Гэвч аймшигтай явдал санагдсангүй. Харин ч Ийшварын ярианы үг нэг бүрийн дагуу би үнэхээр яг тийм хүн болчхож байгаа юм шиг санагдаж билээ.

	Би моринд маш муу. Тийм ээ, багадаа хааяа нэг хоёр л удаа илжгэн дээр гарч үзсэн. Тэгвэл одоо бидний өмнө ив ижилхэн хоёр хар тоомсог зогсож байгааг хараад зүрх минь амаараа гарчих шахлаа, бүү үзэгд. Мордох ч мордлоо. Гэтэл бүх бие бөмбөгнөтөл чичрэв. Гэхдээ айсан царай үзүүлэхгүйг бас хичээв. Тоомсгоо Ийшварын араас оруулав. Аз болоход Ийшвар маань давхиулсангүй. Тэгээгүй сэн бол ч би дор хаяад хөл гаргүй болоод ирэх байсан. Ийшвар, миний ухаан алдталаа айж байсныг мэдсэн байж магадгүй дээ.

	 

	ГУРАВ

	Ийшварын орон гэр ёстой л нэг хааны орд харш байлаа. Нүсэр том даамантай, зөрөн алхлагч хаалгачинтай, зарц олонтой, энд тэнд заан ч уяатай байх шиг. Ийшвар намайг аав ээж, ах дүү нартайгаа хамаагүй баян тарган том хүн болгож танилцууллаа. Тэд ахин дахин асууж барихын хэрэг ч үгүй боллоо. Боол зарц нар байтугай эзэн дархад намайг хүндэлж эхэллээ. Тосгоны газрын эзэд, түм бумтнуудаас өгсүүлээд ихсүүд хүртэл намайг ноёнтон, ноёнтон минь гэж дуудах боллоо.

	Жаахан хөл татарсан хойно би Ийшвараас:

	— Чи мөн муухай чөтгөр өө, найз аа. Намайг мөн их халаав аа гэхэд Ийшвар,

	— Энэ илжигнүүдэд ийм л тан таардаг юм. Үгүй бол эд нар чам өөд харах ч үгүй улс байгаа юм гэж хэлээд таг таг инээлээ.

	Түр амарсны дараагаар нэг сувилагч орж ирлээ. Ийшвар над өөд зангаж:

	— Урьдаар тэр ноёны хөлийг угаа гэлээ. 

	Би орон дээрээ гэдрэгээ хараад хэвтэж байлаа. Тэр бидний хөл гарыг угааж арчих зуураа:

	«Ноёнтнууд хол аянд алжаагаа байлгүй яах вэ» гэж долигононо. 

	Ингэж бусдаар хөл гараа угаалгаж байсан удаа миний амьдралд байгаагүй нь лав аа.

	Би баячуудын бурангуй амьдралыг юу, юу гэж элдвээр дайрч Ийшварыг доромжилдог байлаа. Тэгвэл би өнөөдөр түүнээс ч илүү ахуйн дотор хэзээ хэзээний юм шиг өөрийгөө залуурдлаа.

	Ингэж тэгж байтал шөнийн арван цаг боллоо. Тэд бол хуучны ёс суртлыг барьсан улс юм. Шинэ үеийн туяа Ийшвар мэтийн ганц хоёрхон хүнд л тусаж эхлэх гэж байгаа бололтой. Хоол заллага ирлээ. Бид урьдаар усанд орлоо. Би урьд нь шалбуураа өөрөө угааж баздаг байж билээ. Тэгвэл одоо өөрийнхөө гараар ийм заваан юмыг базах нь ичгэвтэр байсан тул Ийшварыг дуурайн тэнд бас орхиод гарлаа. Хоолны гэрт орлоо. Ширээ тойрон сууцгаав. Тэнд бас л хөл гар угаахаар халуун бүлээн ус, алчуур барьцгаасан зарц нар зэхээстэй байна. Ийшвар маань хөлөө сунгалаа. Би ч мөн жийлээ. Хөл гарыг минь угаав. Чухам юу болж байгааг би сайн мэдэхгүй л байлаа.

	 

	ДӨРӨВ

	Хөдөө гараад ийм тийм гэж сэтгэл саатуулах юмгүй учир нам сууж байгаад баахан юм уншиж авна гэж бодож явж билээ. Гэтэл ой хээрт зугаалан давхих, завь онгоцоор аялан наргих, загас шувуу агнан хөөх, заримдаа хүчит бөхчүүдийн барилдаан сонирхох, хөзөр тоглож, шатар тавьсаар бүхий л өдөр яах ийхийн зуургүй өнгөрчихлөө. Ийшвар дандаа өндөг авчруулж пийшин дээр хайруулна. Баахан боол зарц нар биднийг хүрээлэн байсан тул гар хөл хөдөлгөхийн өчүүхэн ч хэрэгцээгүй бөгөөд зөвхөн хэлээ хөдөлгөөд л бүх юм болно. Бие угаах гэсэн ч угаагч бэлэн. Хэвтсэн ч дэвүүр барин хоёр хүн дэргэд бэлэн.

	Дотно гаднын бүх хүмүүс надаас сүрдэн далдирч, унд шинг нь удаачих бий, жаахан ч болсон сэтгэлд нь юм хийчих вий гээд л сүйд болцгооно. Унтъя гэвэл засчихсан ор бэлэн. Өөрийгөө албадан хүчидсэний үрээр би ганц хоёрхон хоногийн дотор Ийшвараас ч илүү танхил ноён болж хувирлаа. Ийшвар ор дэрээ өөрөө засчихдаг байсан бол би гараа ч үл хүргэнэ. Хүндэт ноён ор дэрээ өөрөө засаж байвал ч булай юм болох нь тэр.

	Нэг өдөр нэг ийм хэрэг гарлаа. Ийшвар лав аав ээжийнхээ тэнд байсан бололтой. Магад ирснээсээ хойш тэдэнтэйгээ аажуу уужуу ярилцаагүй биз. Энд арван цаг болчихлоо. Би нойр хүрээд унтмаар байдаг. Гэвч эрхэм ноён хүн ороо өөрөө яаж засах билээ. Зарцыг хүлээх хэрэгтэй болов.

	— Эзэнтэн минь, өршөөж хайрла, гэрийн ажилтай ноцолдсоор байгаад мартчихаж гэсээр арван нэг хагасын үед нэлээд догширсон нэг зарц гүйсээр орж ирлээ. Миний зандралтаас тэр лав юм бодчихсон байх аа.

	Намайг бууж байх үеэр Ийшвар орж ирээд,

	— Болж, сайн байна. Энэ муусайн юмнуудтай ингэж л байвал таардаг юм гэлээ.

	Бас нэг өдөр Ийшвар маань айлын заллагад явчихлаа. Үдэш болов. Дэнлүү асаагаагүй учир юм үзэгдэхээ болилоо. Дэнлүү ширээн дээр зэхээстэйгээс гадна чүдэнз ч дэргэд нь хэвтэж байлаа. Гэвч Ийшвар өөрөө дэнлүүгээ асаадаггүй байхад зочин ноён би яахан болох вэ? гэж бодоод бэлэн байгаа дэнлүүг асаагаад өгдөггүй яасан зарц нар вэ гэж дотроо бухимдаж гарлаа. Завшаанаар тэнд нярав Рияасад Аалий хүрээд ирлээ. Би түүн рүү,

	— Та нар дэнлүү ч асаагаад өгөхийн санаа алга уу? Яахаараа ийм лойчихсон амьтад энд дүүрчихсэн юм бэ, би энд ганц хоёр цаг ч тааваараа байж болохгүй нь үү? гэж агсарлаа. Хөөрхий амьтан үнхэлцгээ хагартал айж чичгэнэн салганасан гараар дэнлүүг асаав.

	Над дээр бас нэг үйлчлэгч дандаа ирдэг байж билээ. Тэр их үгэнцэр хүн байсан боловч намайг их хүн гэж санаад их юм асууж лавлахаасаа хулгасхийнэ. Нэг өдөр намайг ганцаараа байж байхыг хараад дэргэд минь ирж алгаа хавсарч наманчлаад,

	— Ноёнтоон, Та их хүн Гаандийгийн шавь, тийм ээ? Манайх өөрийн эрхт орон болбол эзэн боол гэх юмгүй болчихно гэж энэ улсууд яриад байх юм, үнэн юм уу? гэж асуулаа.

	Би ихэмсэг байдлаар;

	— Эзэн гэж байхын хэрэг юу байгаа юм бэ. Эд нар ядуучуудын цусыг сорохоос өөр юу мэддэг юм бэ гэсэнд тэр цааш нь лавласан нь.

	— Тэгвэл засаг л тэдний газрыг хураагаад авчих хэрэг үү? гэв. Тэгэхэд нь би,

	— Ихэнх хүмүүс сайн дураараа өгчих байлгүй. Эс тэгвэл хүч хэрэглэх л байх даа. Ардын эрхт орон болоод бүх газар эдлэн, зарц байсан олон түмний гарт хуваагдахыг л бид хүлээж байна.

	Би сандал дээрээ хөлөө унжуулаад сууж байлаа. Тэр хөлийг минь илэн таалангуут:

	— Өнөө маргаашийн газрын эзэд гэдэг чинь биднийг мөн ч болгож байна шүү дээ, эзэн минь. Та өөрийнхөө газар эдлэнгээс өчүүхэн ч болсон таслаад надад өгчихвөл би танд хэчнээн үнэнчээр зүтгэх бол гэхэд би,

	— Одоогоор надад тийм их эрх алга. Гэвч эрх мэдлээ биедээ авсан цагтаа л таныг хамгийн урьдаар дуудна. Таныг жолоочоо болгож машинаа бариулна гэж ч ярьж билээ.

	Хожим сонсоход тэр хүн маань баярласандаа тэр өдрөө архидаж эхнэрээ ч барьж авч зодсоноос гадна тосгоныхоо ихэстэй тулна гэж агсамнасан гэнэ билээ.

	 

	ТАВ

	Амралт маань иймэрхүү шигээр дуусаж бид Браяаг руугаа буцлаа. Тосгоныхон биднийг гаргаж өгөхөөр буудал дээр ирцгээлээ. Өнөө нэг үйлчлэгч ч ирсэн харагдав. Би өөрийгөө рольд амжилттай тоглож баялгийн тэнгэрт байвал зохих бүхий л шинж тэмдгийн мөрийг бүгдийн зүрхэнд дарж өгч чадлаа. Уг нь ч бүх зарц үйлчлэгч нарт нь хэр таарсан хишиг шан буулгамаар байсан боловч зөвхөн галт тэргэнд суух билетээс өөр бэл тал надад юу байх вэ. Галт тэрэг ирсэн чинь цагаан сарын амралт чөлөөгөө эдлээд буцаж яваа хүмүүсээр пиг дүүрч ширхэг будаа ч багтах газаргүй маш аюултай чихэлдсэн байлаа. Тэр эцсийн галт тэрэг байсан тул түүнээс хоцрохын аргагүй байлаа. Арайхийж гуравдугаарт нэг толгой шургууллаа. Ийшвар ч «одоо яах вэ» гээд сууж орхилоо. «Ирэхдээ хэвтэж унтаж хэчнээн тааваараа ирлээ. Буцахдаа эргэж, сууж ч болохгүй ийм явцуу юмны дотор босоо суугаа зүдрэх боллоо» гэж надад жигтэйхэн тусгүй санагдаж байлаа.

	Харвал боловсролтой бололтой хэсэг хүмүүс тэнд явна. Тэдний ярихыг сонсвол Английн төрийг магтан шагшина. Тэдний дундаас нэг нь:

	— Их бага, дээр доор гэж ялгаа байхгүй эзэн хаан ч гэсэн иргэнд харш хэргийнхээ төлөө эрүү шүүхийн өмнө бөхийдөг ийм шударга ёс энэ ертөнцийн аль ч гүрэнд байхгүй, гэж цэцэрхэхэд тэндээс өөр нэг хүн:

	— Хөөх! Өнөө эзэн хаантай заргалдаад алтадсан тэргүүнийг нь «Ариун шүүхийн өмнө шороодуулж байсан баатар гэдэг чинь та болох нь ээ, хөөрхий» гэж ёжлов.

	Миний хажууд Калькутта орохоор нэг тариачин явлаа. Түүнд тавьчих газар олдоогүй учир жаахан жуухан юмаа нуруун дээрээ тонтойтол баглаад үүрсэн байв. Нуруу нь чилсэндээ байн байн босон сууж хаалга түшин хавиганана. Үүрсэн юм нь ам хамарт минь үе үе хүрч шүргээд л явлаа. Тэгтэл нэг мэдсэн, би

	— Хөдөөгийн муу заваан новш гээд л зандчин бүүр уурлачихсан түүнийг базаж аваад гэдрэг суутал нь дугтраад дахин дахин нударгадаж байлаа. Тэр хүн нүдээ бүлтийлгэн,

	— Та чинь галзуурав уу, согтуурав уу, юу болчхов. Нэгийгээ учир зүггүй балбаад унадаг чинь юу болчхов. Бид мөнгөө төлөөд суусан улс юм шүү гээд л хашхирлаа. Вагон дотор шуугиан дэгдлээ. Тал бүрээс зэрэг зэрэг хашхиралдан

	— Тийм л их сүрхий эрх танхил юм бол дээд зэргүүдээр суух нь яасан юм бэ?

	— Том ноёнтон юм бол өргөөндөө заларч байх яасан юм бэ. Намайг ингэж дарласан бол би үзүүлээд өгсөн.

	— Ямар гэм хийсэн юм бэ, энэ хөөрхий амьтан. Бүтэж үхэх шахаад цонхонд ойртож нэг амьсгаа авах гэсний нь төлөө юун их хилэгнэв. Баян хүн гэдэг яахаараа ингэж хүн чанараа алдчихдаг юм бэ.

	— Та нарын өнөө магтан шагшаад үгээ олж ядаж явсан сайх Английн чинь хаан шүү дээ гэх зэргээр ам амандаа над руу хошууран шаагилдлаа.

	Хажуугаас Ийшвар маань ч «Юун их согтоов дээ, баатар минь» гэж англиар хэлмэгц сая л надад гэнэт ухаан орж хэд хоногийн согтуурал маань аажмаар гарч эхэлж билээ.

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	⁂

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	- хэвлэгдсэн номыг цахим хэлбэрт оруулах,

	- цахимд оруулсан номыг ариутган шүүх,

	- цахим технологийн тоног төхөөрөмж авах,

	- цахим номын санг өргөжүүлэх,

	- цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

